
Агенцијата за заштита на правото на слободен пристап до информациите од јавен карактер, врз основа на член 109 став 13 од Законот за општата управна постапка („Службен весник на Република Македонија“ бр.124/15), а согласно член 27 и член 34 став 1 од Законот за слободен пристап до информации од јавен карактер („Службен весник на Република Северна Македонија“ бр. 101/19) и Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр.60/20), постапувајќи по Жалбата изјавена од М.А., поднесена против ОУ „Св. Кирил и Методиј“ - Кочани, по предметот Барање за пристап до информации од јавен карактер, на ден 27.11.2025 година, го донесе следното:

Р Е Ш Е Н И Е

1. Жалбата изјавена од М.А., поднесена против ОУ „Св. Кирил и Методиј“ - Кочани, заведена во Агенцијата со бр.08-554 на 19.11.2025 година, по предметот Барање за пристап до информации од јавен карактер, СЕ УВАЖУВА.
2. СЕ ЗАДОЛЖУВА Имателот на информации да му ја достави бараната информација на Барателот на начин и во форма наведени во Барањето.
3. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

[bookmark: _GoBack]   М/А/, како што е наведено во Жалбата, на 19.09.2025 година поднела Барање за пристап до информации од јавен карактер до ОУ „Св. Кирил и Методиј“ - Кочани, со кое побарал по е-маил да и се достави електронски запис од следната  информација: 
   „Дали имате склучено било каков договор со фирмата Рубикон Секјурити Солушнс?“.
Имателот на информации на ова Барање не одговорил во законски предвидениот рок, поради што Барателот на информацијата, во законски предвидениот рок, поднел Жалба заведена во Агенцијата под бр. 08-554 на 20.10.2025 година. 
   На 21.10.2025 година Имателот на информации до Агенцијата достави Известување бр.03-354/1 од 06.10.2025 година. Во истото е наведено дека „Во текот на 2025 година до  ОУ „Св. Кирил и Методиј“ – Кочани се пристигнати 10 барања од страна на Д.А., неговата мајка А.К. и неговата баба М.А....Барањата...пристигнуваат од едно исто лице, Д.А., брат на И.А., вработена во ОУ „Св. Кирил и Методиј“ – Кочани...откако не и беше прифатено барањето за промена на работното место...Паралелно со барањата, до сега имаат поднесено неколку претставки до Државен просветен инспекторат, Трудов инспекторат, ОЈО итн...Во предметите на барањата не станува збор за јавен интерес, туку личен интерес на едно лице...според предметот на барање не произлегува дека се работи за барање за пристап до информации согласно чл.16 ст.5 од ЗСПИЈК и истите не се разгледувани бидејќи потекнуваат од едно исто лице заради остварување на личен интерес, злоупотребувајќи го даденото право согласно ЗСПИЈК...“.
Во прилог на наведеното Известување Имателот на информации до Агенцијата не достави ниту еден доказ од кој би било видно дека Барателот на информациите истите ги бара поради лична потреба, односно личен интерес.
Агенцијата, од содржината на предметното Барање, не можеше да утврди дали истото е поднесено поради личен интерес на Барателот на информацијата.
Агенцијата за заштита на правото на слободен пристап до информациите од јавен карактер по разгледувањето на Жалбата и другите списи во врска со предметот донесе Решение бр.08-554 од 22.10.2025 година, со кои на Имателот на информации му наложи да постапи согласно одредбите од Законот за слободен пристап до информации во рок од 15 дена од приемот на Решението. Решението е доставено и до Имателот и до Барателот на информации.
На 19.11.2025 година Барателот на информации до Агенцијата повторно достави Жалба заведена со бр.08-554, која ја поднесува поради непостапување на ОУ „Св. Кирил и Методиј“ - Кочани по Решението на Агенцијата бр.08-554 од 22.10.2025 година.
Агенцијата со електронски допис бр.08-554 од 19.11.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
Имателот на информации не одговори на дописот од Агенцијата.
Агенцијата за слободен пристап до информации од јавен карактер, согласно одредбите од Законот за слободен пристап до информации од јавен карактер, ја разгледа Жалбата изјавена од Барателот на информацијата, истата ја уважи и го задолжи Имателот на информации на Барателот да му ја достави бараната информација на начин и во форма наведени во Барањето, поради следното:
 Агенцијата утврди дека Имателот на информации не постапил согласно одредбите од Законот за слободен пристап до информации од јавен карактер, со тоа што не донел решение согласно членот 20 од истиот Законот за слободен пристап до информации од јавен карактер, не му ја доставил бараната информација на Барателот, ниту го спровел Решението на Агенцијата бр.08-554 од 22.10.2025 година..
Согласно член 20 став 1 од Законот за слободен пристап до информации од јавен карактер „Ако имателот на информации позитивно одговори на барањето или ако барањето делумно или целосно го одбие, за тоа ќе донесе решение“.
Според член 3 став 1 алинеја 2 од Законот за слободен пристап до информации од јавен карактер „информација од јавен карактер" е информација во која било форма што ја создал или со која располага имателот на информацијата согласно со неговите надлежности. 
Согласно член 10 став 1 од Законот за слободен пристап до информации од јавен карактер, Имателот на информации должен е да ја информира јавноста со објавување на податоците од неговите надлежности кои ги извршува, односно му се утврдени со закон. 
Што се однесува до наводите на Имателот на информации, дадени во неговото Известување бр.03-354/1 од 06.10.2025 година, дека по  барањата од Д.А. не е постапувано поради тоа што „...потекнуваат од едно исто лице...“, Агенцијата на Имателот на информации му укажува на следното:
Согласно член 3 став 1 алинеја 3 од Законот за слободен пристап до информации од јавен карактер „Барател на информација е секое правно и физичко лице без дискриминација по која било основа, на начин и под услови утврдени со овој и друг закон“, а согласно член 16 став 5 од истиот Закон, „барателот не е должен да го образложи барањето, но е потребно да наведе дека се работи за барање за пристап до информации“.
Законот за слободен пристап до информации од јавен карактер нема определено колку барања може да поднесе еден Барател на информација.
Во конкретниот случај предметното барање не може да биде одбиено ниту согласно исклучоците наведени во член 6 став 1 од Законот за слободен пристап до информации од јавен карактер, ниту пак е предвидено како некое од можните одбивања, или ограничувања на пристап до документи наведени во член 3 и член 5 од Конвенцијата за пристап до официјални документи на Советот на Европа.

Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 

Ова Решение е конечно во управната постапка и против него нема место за жалба.
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

                                                                                                              Директор,
                                                                                                                   Пламенка Бојчева

